
shrIvaikuNThastavaH

શ્રીવૈકુણ્ઠસ્તવઃ

પઞ્ચસ્તવ્યાં ૧ શ્રીવૈકુણ્ઠસ્તવઃ
(શ્રીવત્સચિહ્નમિશ્રૈરનુગૃહીતાયાં પઞ્ચસ્તવ્યામ્)
શ્રીવત્સચિહ્નમિશ્રેભ્યો નમ ઉક્તિમધીમહે ।
યદુક્તયસ્ત્રયીકણ્ઠે યાન્તિ મઙ્ગલસૂત્રતામ્ ॥
યો નિત્યમચ્યુતપદામ્બુજયુગ્મરુક્મ-

વ્યામોહતસ્તદિતરાણિ તૃણાય મેને ।
અસ્મદ્ગુરોર્ભગવતોઽસ્ય દયૈકસિન્ધોઃ
રામાનુજસ્ય ચરણૌ શરણં પ્રપદ્યે॥ ૧॥
ત્રૈવિદ્યવૃદ્ધજનમૂર્ધવિભૂષણં યત્
સમ્પચ્ચ સાત્ત્વિકજનસ્ય યદેવ નિત્યમ્ ।
યદ્વા શરણ્યમશરણ્યજનસ્ય પુણ્યં
તત્સંશ્રયેમ વકુળાભરણાઙ્ઘ્રિયુગ્મમ્ ॥ ૨॥
ભક્તિપ્રભાવભવદદ્ભુતભાવબન્ધ-
સન્ધુક્ષિતપ્રણયસારરસૌઘપૂર્ણઃ ।
વેદાર્થરત્નનિધિરચ્યુત દિવ્યધામા
જીયાત્પરાઙ્કુશપયોધિરસીમભૂમા॥ ૩॥
યન્મઙ્ગલાય  મહતે જગતામુશન્તિ
ત્રૈવિષ્ટપાન્યપિ પદાનિ યદાશ્રયાણિ ।
વન્દામહે સરસિજેક્ષણમદ્ધિતીયં
વેદાન્તવેદ્યમનિદમ્પ્રથમં મહસ્તત્॥ ૪॥
પીતામ્બરં વરદશીતલદૃષ્ટિપાત-
માજાનુલમ્બિભુજમાયતકર્ણપાશમ્ ।
તન્મેઘમેચકમુદગ્રવિશાલવક્ષો
લક્ષ્મીધરં કિમપિ વસ્તુ મમાવિરસ્તુ॥ ૫॥

યત્ત્તત્વમક્ષરમદૃશ્યમગોત્રવર્ણં
અગ્રાહ્યમવ્યયમનીદૃશમદ્વિતીયમ્ ।
ઈશાનમસ્ય જગતો યદણોરણીયઃ
તદ્વૈષ્ણવં પદમુદાત્તમુદાહરામઃ॥ ૬॥
આમ્નાયમૂર્ધનિ ચ મૂર્ધનિ ચોર્ધ્વપુંસાં
યદ્ધામ વૈષ્ણવમભીક્ષ્ણતરં ચકાસ્તિ ।
તન્માદૃશામપિ ચ ગોચરમિતિ વાચો
મન્યે તદીયમિદમાશ્રિતવત્સલત્વમ્॥ ૭॥
જાનન્નપીહ કિલ મામનપત્રપિષ્ણુઃ
વિષ્ણોઃ પદપ્રણયિનીં  ગિરમાદ્રિયેઽહમ્ ।
ન શ્વાવલીઢમપિ તીર્થમતીર્થમાહુઃ
નોદન્યતાપિ ચ શુના કિલ લજ્જિતવ્યમ્॥ ૮॥
દેવસ્ય દૈત્યમથનસ્ય ગુણેષ્વિયત્તા
સઙ્ખ્યા ચ વાઙ્મનસગોચરમત્યભૂતામ્ ।
અપ્યેવમણ્વપિ ચ તત્ર મમાર્તિશાન્ત્યૈ 
કીટસ્ય તૃપ્યત ઉદન્વતિ વિપ્રુષોઽલમ્॥ ૯॥
પ્રેમાર્દ્રવિહ્વલગિરઃ પુરુષાઃ પુરાણાઃ
સ્વાં તુષ્ટુવુર્મધુરિપો મધુરૈર્વચોભિઃ ।
વાચો વિડમ્બિતમિદં મમ નીચવાચઃ
ક્ષાન્તિસ્તુ તે સવિષયા મમ દુર્વચોભિઃ॥ ૧૦॥
આજ્ઞા તવાત્રભવતી વિદિતા ત્રયી સા
તાં હિ પ્રમાણમભિજગ્મુરતીન્દ્રિયેઽર્થે ।
આભાસભૂયમભિયાન્ત્યપરાણિ દોષૈઃ
એષા તુ દોષરહિતા મહિતા પુરાણી॥ ૧૧॥
અન્તર્હિતો   નિધિરસિ ત્વમશેષપુંસાં
લભ્યોઽસિ પુણ્યપુરુષૈરિતરૈર્દુરાપઃ ।
તત્ર ત્રયીં  સુકૃતિનઃ  કૃતિનોઽધિજગ્મુઃ
બાહ્યેષુ બાહ્યચરિતૈરિતરૈર્નિપેતે  ॥ ૧૨॥
ચિત્રં વિધેર્વિલસિતં   ત્વિદમાવિરસ્તિ

દુષ્ટાત્મનામયગહો કિલ દુર્વિપાકઃ   ।
યત્કેચિદત્રભવતીં  શ્રુતિમાશ્રયન્તો-
ઽપ્યર્થે કુદૃષ્ટિવિનિવિષ્ટધિયો વિનષ્ટાઃ॥ ૧૩॥
બાહ્યાઃ કુદૃષ્ટય ઇતિ દ્વિતયેઽપ્યપારં
ઘોરં તમસ્સમુપયાન્તિ ન હીક્ષસે તાન્ ।
જગ્ધસ્ય કાનનમૃગૈર્મૃગતૃષ્ણિકેપ્સોઃ
કાસારસત્ત્વનિહતસ્ય ચ કો વિશેષઃ॥ ૧૪॥
ન્યાયસ્મૃતિ પ્રભૃતિભિર્ભવતા નિસૃષ્ટૈઃ
વેદોપબૃંહણવિધાવુચિતૈરુપાયૈઃ ।
શ્રુત્યર્થમર્થમિવ ભાનુકરૈર્વિભેજુઃ  
ત્વદ્ભક્તિભાવિતવિકલ્મષશેમુષીકાઃ॥ ૧૫॥
યે તુ ત્વદઙ્ઘ્રિસરસીરુહભક્તિહીનાઃ
તેષામમીભિરપિ નૈવ યથાર્થબોધઃ ।
પિત્તઘ્નમઞ્જનમનાપ્નુષિ જાતુ નેત્રે
નૈવ પ્રભાભિરપિ શઙ્ખસિતત્વબુદ્ધિઃ॥ ૧૬॥
વેદાર્થધીસ્ત્વયિ તુ ભક્તિત એવ લભ્યા
યાવાન્ હિ યશ્ચ ભગવન્નસિ તત્ત્વતસ્ત્વમ્ ।
જ્ઞાતુ તથા ભુવનભાવન વેદવેદ્યં
દ્રષ્ટું પ્રવેષ્ટુમપિ ભક્તિત એવ શક્યઃ॥ ૧૭॥
તત્ત્વાર્થતત્પરપરશ્શતવેદવાક્યૈઃ
સામર્થ્યતઃ સ્મૃતિભિરપ્યથ તાદૃશીભિઃ ।
ત્વામેવ તત્ત્વપરસાત્ત્વિકસત્પુરાણૈઃ
દેવજ્ઞધીભિરપિ નિશ્ચિનુમઃ પરેશમ્॥ ૧૮॥
અન્યત્ર તુ ક્વચન કેચિદિહેશશબ્દાત્
લોકપ્રસિદ્ધિમુપગમ્ય તમીશમાહુઃ  ।
તૈશ્ચ પ્રસિદ્ધવિભવસ્ય સમૂલતાયૈ
ગ્રાહ્યા ત્રયી ત્વયિ તુ સાઽચ્યુત સમ્ભુખીના॥ ૧૯॥
યઃ ખલ્વણોરણુતરો મહતો મહીયાન્
આત્મા જનસ્ય જનકો જગતશ્ચ યોઽભૂત્ ।
વેદાત્મકપ્રણવકારણવર્ણવાચ્યં

તં ત્વાં વયન્તુ પરમેશ્વરમામનામઃ॥ ૨૦॥
આત્મેશ્વરોઽસિ ન પરોઽસ્તિ તવેશ્વરોઽન્યો
વિશ્વસ્ય ચાસિ પતિરસ્ય પરાયણં ચ ।
નારાયણાચ્યુત પરસ્ત્વમિહૈક એવ
બ્રહ્માદયોઽપિ ભવદીક્ષણલબ્ધસત્તાઃ॥ ૨૧॥
નિત્સ્સમાભ્યધિકવર્જિત   ઊર્જિતશ્રીઃ 
નિત્યેઽક્ષરે દિવિ વસન્પુરુષઃ પુરાણઃ ।
સત્ત્વપ્રવર્તનકરો જગતોઽસ્ય મૂલં
નાન્યસ્ત્વદસ્તિ ધરણીધર વેદવેદ્યઃ॥ ૨૨॥
યં ભૂતભવ્યભવદીશમનીશમાહુઃ
અન્તસ્સમુદ્રનિલયં યમનન્તરૂપમ્ ।
યસ્ય ત્રિલોકજનની મહિષી ચ લક્ષ્મીઃ
સાક્ષાત્સ એવ પુરુષોઽસિ સહસ્રમૂર્ધા॥ ૨૩॥
સર્વં શ્રુતિષ્વનુગતં સ્થિરમપ્રકમ્પ્યં
નારાયણાહ્વયધરં ત્વમિવાનવદ્યમ્ ।
સૂક્તં તુ પૌરુષમશેષજગત્પવિત્રં
ત્વામુત્તમં પુરુષમીશમુદાજહાર॥ ૨૪॥
આનન્દમૈશ્વરમવાઙ્મનસાઽવગાહ્યં
આમ્નાસિષુશ્શાતગુણોત્તરિતક્રમેણ ।
સોઽયં તવૈવ નૃષુ હિ ત્વમિહાન્તરાત્મા
ત્વં પુણ્ડરીકનયનઃ પુરુષશ્ચ પૌષ્ણઃ॥ ૨૫॥
યન્મૂલકારણમબુધ્યત સૃષ્ટિવાક્યૈઃ
બ્રહ્મેતિ વા સદિતિ વાઽઽત્મગિરાઽથવા તત્ ।
નારાયણસ્ત્વિતિ મહોપનિષદ્બ્રવીતિ
સૌબાલિકીપ્રભૃતયોઽપ્યનુજરમુરેનામ્॥ ૨૬॥
જ્યોતિઃ પરં પરમતત્ત્વમથો પરાત્મા
બ્રહ્મેતિ ચ શ્રુતિષુ યત્પરવસ્ત્વધીતમ્ ।
નારાયણસ્તદિતિ તદ્વિશિનષ્ટિ કાચિ-
દ્વિષ્ણોઃ પદં પરમમિત્યપરા ગૃણાતિ॥ ૨૭॥

સન્તીદૃશાશ્શ્રુતિશિરસ્સુ પરસ્સહસ્રા
વાચસ્તવ પ્રથયિતું પરમેશિતૃત્વમ્ ।
કિઞ્ચેહ ન વ્યજગણઃકૃમિધાતૃભેદં
ક્રામન્ જગન્તિ નિગિરન્ પુનરુદ્ગિરંશ્ચ॥ ૨૮॥
રૂપશ્રિયા પરમયા પરમેણ ધામ્ના
ચિત્રૈશ્ચ કૈશ્ચિદુચિતૈઃ ભવતશ્ચરિત્રૈઃ ।
ચિહ્નૈરનિહ્વવપરૈરપરૈશ્ચ  કૈશ્ચિત્
નિશ્ચિન્વતે ત્વયિ વિપશ્ચિત ઈશિતૃત્વમ્॥ ૨૯॥
યસ્યાઃ કટાક્ષણમનુક્ષણમીશ્વરાણાં
ઐશ્વર્યહેતુરિતિ સાર્વજનીનસિદ્ધમ્ ।
તં શ્રીરિતિ ત્વદુપસંશ્રયણાન્નિરાહુ -
સ્ત્વાં ચ શ્રિયશ્શ્રિયમુદાહુરુદારવાચઃ॥ ૩૦॥
માયા ત્વયા ગુણમયી કિલ યા નિસૃષ્ટા
સા તે વિભો કિમિવ નર્મ ન નિર્મિમીતે   ।
કૌતસ્કુતાઃ સ્થિરકુતર્કવશેન કેચિત્
સત્યાં શ્રુતૌ ચ બધિરાસ્ત્વયિ તન્મહિમ્ના॥ ૩૧॥
યત્સ્થાવરક્રિમિપતઙ્ગમતઙ્ગજાદિ  -
ષ્વન્યેષુ જન્તુષુ સદૈવ વિજાયમાનઃ ।
ત્વન્નિત્યનિર્મલનિરઞ્જનનિર્વિકાર  -
કલ્યાણસદ્ગુણનિધે સ ઇતીરિતસ્તૈઃ॥ ૩૨॥
ત્વદ્દૃષ્ટિજુષ્ટમિદમાવિરભૂદશેષં 
નોચેત્કટાક્ષયસિ નૈવ ભવેત્પ્રવૃત્તિઃ ।
સ્થાતું ચ વાઞ્છતિ જગત્તવ દૃષ્ટિપાતં
તેન શ્રુતૌ જગદિષે હિ જગત્ત્વમેવ॥ ૩૩॥
એવ ભગો ઇહ ભવત્પરતન્ત્ર એવ
શબ્દોઽપિ રૂપવદમુષ્ય ચરાચરસ્ય ।
ઐશ્વર્યમીદૃશમિદં શ્રુતિષૂદિતં તે
પાપીયસામયમહો ત્વયિ મોહહેતુઃ॥ ૩૪॥
યે ત્વત્કટાક્ષલવલક્ષ્યમિવ ક્ષણં તૈ-
રૈશ્વર્યમીદૃશમલભ્યમલમ્ભિ પુમ્ભિઃ ।

યત્કેઽપિ સઞ્જગદિરે પરમેશિતૃત્વં
તેષામપિ શ્રુતિષુ તન્મહિમપ્રસઙ્ગાત્ ॥ ૩૫॥
નિત્યેષુ વસ્તુષુ ભવન્નિરપેક્ષમેવ
તત્તસ્વરૂપમિતિ કેચિદિહ ભ્રમન્તઃ ।
ઐશ્વર્યમત્ર તવ સાવધિકં ગિરન્તે
બ્રૂતે ત્રયી તુ નિરુપાધિકમીશનં તે॥ ૩૬॥
ઇચ્છાત એવ તવ વિશ્વપદાર્થસત્તા
નિત્યં પ્રિયાસ્તવ તુ કેચન તે હિ નિત્યાઃ ।
નિત્યં ત્વદેકપરતન્ત્ર નિજસ્વરૂપા
ભાવત્કમઙ્ગળગુણા  હિ નિદર્શનં ન॥ ૩૭॥
વિશ્વસ્ય વિશ્વવિધકારણમચ્યુતત્વં
કાર્યં તદેતદખિલં ચિદચિત્સ્વરૂપમ્ ।
ત્વં નિર્વિકાર   ઇતિ વેદશિરસ્સુ ઘોષો
નિસ્સીમમેવ તવ દર્શયતીશિતૃત્વમ્॥ ૩૮॥
કિં  સાધનઃ ક્વ નિવસન્ કિમુપાદદાનઃ
કસ્મૈ ફલાય સૃજતીશ ઇદં સમસ્તમ્ ।
ઇત્યાદ્યનિષ્ઠિતકુતર્કમતર્કયન્તઃ
ત્વદ્વૈભવં શ્રુતિવિદો વિદુરપ્રતર્ક્યમ્॥ ૩૯॥
યત્સંવૃતં દશગુણોત્તરસપ્તતત્ત્વૈ-
રણ્ડં ચતુર્દશ જગદ્ભવધાતૃધામ ।
અણ્ડાનિ તત્સુસદૃશાનિ પરશ્શતાનિ
ક્રીડાવિધેસ્તવ પરિચ્છદતામગચ્છન્॥ ૪૦॥
ઇચ્છાવિહારવિધયે વિહિતાન્યમૂનિ
સ્યાત્તદ્વિભૂતિલવલેશકલાયુતાંશઃ ।
યા વૈ ન જાતુ પરિણામપદાસ્પદં સા
કાલાત્મિકા તવ પરા મહતી વિભૂતિઃ॥ ૪૧॥
યદ્વૈષ્ણવં હિ પરમં પદમામનન્તિ
ખં વા યદેવ પરમં તમસઃ પરસ્તાત્ ।
તેજોમયં પરમસત્ત્વમયં ધ્રુવં ય-
દાનન્દકન્દમતિસુન્દરમદ્ભુતં યત્॥ ૪૨॥

યદ્બ્રહ્મરુદ્રપુરુહૂતમુરવૈર્દુરાપં
નિત્યં નિવૃત્તિનિરતૈસ્સનકાદિભિર્વા ।
સાયુજ્યમુજ્જ્વલમુશન્તિ યદાઽઽપરોક્ષ્યં
યસ્માત્પરં ન પદમઞ્જિતમસ્તિ કિશ્ચિત્॥ ૪૩॥
રૂપેણ સદ્ગુણગણૈઃ પરયા સમૃદ્ધ્યા
ભાવૈરુદારમધુરૈરપિ વા મહિમ્ના ।
તાદૃક્તદીદૃગિદમિત્યુપવર્ણયન્ત્યો
વાચો યદીયવિભવસ્ય તિરસ્ક્રિયાયૈ॥ ૪૪॥
યદ્વૃદ્ધ્યપક્ષયવિનાશમુખૈર્વિકારૈઃ  
એતૈરસંસ્તૃતમનસ્તમિતાસ્તિશબ્દમ્ ।
યદ્ગૌરવાત્ શ્રુતિષુ ફલ્ગુફલં ક્રિયાણા-
માદિષ્ટમન્યદસુખોત્તરમધ્રુવં ચ॥ ૪૫॥
નિષ્કલ્મષૈર્નિહતજન્મજરાવિકારૈ  -
ભૂયિષ્ઠભક્તિવિભવૈરભવૈરવાપ્યમ્ ।
અન્યૈરધન્યપુરુષૈર્મનસાઽપ્યનાપ્યં
વૈકણ્ઠનામ તવ ધામ તદામનન્તિ॥ ૪૬॥
નિત્યા તવાન્યનિરપેક્ષમહામહિમ્નો -
ઽપ્યેતાદૃશી નિરવધિ નિર્યતા વિભૂતિઃ ।
જ્ઞાનાદયો ગુણગણાસ્સમતીતસીમા
લક્ષ્મીઃ પ્રિયા પરિજનાઃ પતગેન્દ્રમુખ્યાઃ॥ ૪૭॥
એકસ્ય યેષુ હિ ગુણસ્ય લવાયુતાંશઃ
સ્યાત્કસ્યચિત્સ ખલુ વાઙ્મનસાતિગશ્રીઃ ।
તે તાદૃશોઽત્યવધયસ્સમતીતસઙ્ખ્યાઃ
ત્વત્સદ્ગુણાસ્ત્વમસિ તન્નિરપેક્ષલક્ષ્મીઃ॥ ૪૮॥
સર્વસ્ય ચૈવ ગુણતો હિ વિલક્ષણત્વ-
મૈશ્વર્યતશ્ચ કિલ કશ્ચિદુદઞ્ચિતસ્સ્યાત્ ।
તત્પ્રત્યુત ત્વયિ વિભો વિભવો ગુણાશ્ચ
સમ્બન્ધતસ્તવ ભજન્તિ હિ મઙ્ગલત્વમ્ ॥ ૪૯॥
દૂરે ગુણાસ્તવ તુ સત્ત્વરજસ્તમાંસિ

તેન ત્રયી પ્રથયતિ ત્વયિ નિર્ગુણત્વમ્ ।
નિત્યં હરે નિખિલસઙ્ગુણસાગરં  હિ
ત્વામામનન્તિ પરમીશ્વરમીશ્વરાણામ્॥ ૫૦॥
જ્ઞાનાત્મનસ્તવ તદેવ ગુણં ગૃણન્તિ
તેજોમયસ્ય હિ મણેર્ગુણ એવ તેજઃ ।
તેનૈવ વિશ્વમપરોક્ષમુદીક્ષસે ત્વં
રક્ષા ત્વદીક્ષણત એવ યતોઽખિલસ્ય॥ ૫૧॥
ત્રય્યુદ્યતા તવ યુવત્વમુખૈર્ગણૌઘૈ-
રાનન્દમેધિતમિયાનિતિ સન્નિયન્તુમ્ ।
તે યે શતન્ત્વિતિ પરમ્પરયા પ્રવૃત્તા
નૈવૈષ વાઙ્મનસગોચર ઇત્યુદાહ॥ ૫૨॥
એવં તયા ચતુરયા તવ યૌવનાદ્યા-
સ્સર્વે ગુણાસ્સહ સમસ્તવિભૂતિભિશ્ચ ।
પ્રવ્યાહૃતાઃ સ્યુરવધીનવધીરયન્તો
વાચામગોચરમહામહિમાન એવ॥ ૫૩॥
સવર્તવર્તિ  નિખિલં નિરભિજ્ઞમજ્ઞં
ચિત્રે ચ કર્મણિ યથાર્હમહો નિયચ્છન્ ।
સદ્યઃ કૃમિદ્રુહિણભેદમભેદમેત -
દાવિશ્ચકર્થ સકૃદીક્ષણદીક્ષણેન॥ ૫૪॥
અસ્તં યદુદ્યદુપચાય્યપચાયિ ચૈવ-
મીશં દરિદ્રમથ જઙ્ગમમપ્યલિઙ્ગમ્   ।
વિશ્વં વિચિત્રમવિલક્ષણવીક્ષણેન
વિક્ષોભયસ્યનવધિર્બત શક્તિરૈશી॥ ૫૫॥
રૂપપ્રકાર પરિણામકૃતવ્યવસ્થં
વિશ્વં વિપર્યસિતુમન્યદસચ્ચકર્તુમ્ ।
ક્ષામ્યન્ સ્વભાવનિયમં કિમુદીક્ષસે ત્વં
સ્વાતન્ત્ર્યમૈશ્વરમપર્યનુયોજ્યમાહુઃ ॥ ૫૬॥
સંવર્તસમ્ભૃતકરસ્ય સહસ્રરશ્મે-
રુસ્રં તમિસ્રયદજસ્રવિહારહારિ ।
નિત્યાનુકૂલમનુકૂલનૃણાં પરેષા-

મુદ્વેજનં ચ તવ તેજ ઉદાહરન્તિ॥ ૫૭॥
નૈવ હ્યવાપ્યમનવાપ્તમિહાસ્તિ યસ્ય
સત્તાઽપિ તસ્ય તવ વીક્ષણતઃ પ્રજાનામ્ ।
સમ્પત્તુ કિં  પુનરિતો ન વદાન્યમન્યં
મન્યે ત્વમેવ ખલુ મન્દિરમિન્દિરાયાઃ॥ ૫૮॥
પાપૈ રનાદિભવસમ્ભવવાસનોત્થૈ-
ર્દુઃખેષુ યઃ ખલુ મિમઙ્ક્ષતિ હન્ત જન્તુઃ ।
તં કેવલં નુ કૃપયૈવ સમુદ્ધરિષ્યન્
તદ્દુષ્કૃતસ્ય  નનુ નિષ્કૃતિમાત્થ  શાસ્ત્રૈઃ॥ ૫૯॥
શાસ્ત્રૈરનાદિનિધનૈઃ સ્મૃતિભિસ્ત્વદીય-
દિવ્યાવતારચરિતૈશ્શુભયા ચ દૃષ્ટ્યા ।
નિઃશ્રેયસં યદુપકલ્પયસિ પ્રજાનાં
સા ત્વત્કૃપાજલધિતલ્લજવલ્ગિતશ્રીઃ॥ ૬૦॥
હૈ હન્ત જન્તુષુ નિરન્તરસન્તતાત્મા
પાપ્મા હિ નામ વદ કોઽયમચિન્ત્યશક્તિઃ ।
યસ્ત્વત્કૃપાજલધિમપ્યતિવેલરવેલ-
મુલ્લઙ્ઘયત્યકૃતભાસુરભાગધેયાન્ ॥ ૬૧॥
યદ્બ્રહ્મકલ્પનિયતાનુભવેઽપ્યનાશ્યં
તત્કિલ્બિષં સૃજતિ જન્તુરિહ ક્ષણાર્ધે ।
એવં સદા સકલજન્મસુ સાપરાધં
ક્ષામ્યસ્યહો તદભિસન્ધિવિરામમાત્રાત્॥ ૬૨॥
ક્ષાન્તિસ્તવેયમિયતી મહતી કથન્નુ
મુહ્યેદહો ત્વયિ કૃતાઞ્જલિપઞ્જરેષુ ।
ઇત્થં સ્વતો નિખિલજન્તુષુ નિર્વિશેષં 
વાત્સલ્યમુત્સકજનેષુ કથં ગુણસ્તે॥ ૬૩॥
વિશ્વં ધિયૈવ વિરચય્ય નિચાય્ય ભૂય-
સ્સઞ્જહ્રુષસ્સતિ સમાશ્રિતવત્સલત્વે ।
આજગ્મુષસ્તવ ગજોત્તમબૃંહિતેન
પાદં પરામમૃશુષોઽપિ ચ કા મનીષા॥ ૬૪॥

યઃ કશ્ચિદેવ યદિ કિઞ્ચન હન્ત જન્તુ-
ર્ભવ્યો ભજેત ભગવન્તમનન્યચેતાઃ ।
તં સોઽયમીદૃશ ઇયાનિતિ વાપ્યજાનન્
હૈ વૈનતેય સ મમાપ્યુરરીકરોષિ॥ ૬૫॥
ત્વત્સામ્યમેવ ભજતામભિવાઞ્છસિ ત્વં
ત્વત્સાત્કૃતૈર્વિભવરૂપગુણૈસ્ત્વદીયૈઃ   ।
મુક્તિં  તતોઽપિ પરમં તવ સામ્યમાહુ -
સ્ત્વદ્દાસ્યમેવ વિદુષાં પરમં મતં તત્॥ ૬૬॥
તદ્વૈ તથાઽસ્તુ કતમોઽયમહો સ્વભાવો
યાવાન્યથાવિધગુણો ભજતે ભવન્તમ્ ।
તાવાંસ્તથાવિધગુણસ્તદધીનવૃત્તિઃ
સંશ્લિષ્યસે ત્વમિહ તેન સમાનધર્મા॥ ૬૭॥
શ્રીવૈકુણ્ઠનાથમભિષ્ટૌતિ –

નીલાઞ્જનાદ્રિનિભમુન્નસમાયતાક્ષ-
માજાનુજૈત્રભુજમાયતકર્ણપાશમ્ ।
શ્રીવત્સલક્ષણમુદારગભીરનાભિં
પશ્યેમ દેવ શરદશ્શતમીદૃશં ત્વામ્॥ ૬૮॥
અમ્ભોરુહાક્ષમરવિન્દનિભાઙ્ઘ્રિયુગ્મ -
માતામ્રતામરસરમ્યકરાગ્રકાન્તિમ્ ।
ભૃઙ્ગાલકં  ભ્રમરવિભ્રમકાયકાન્તિં
પીતામ્બરં વપુરદસ્તુ વયં સ્તુવામ॥ ૬૯॥
ભ્રૂવિભ્રમેણ મૃદુશીતવિલોકિતેન
મન્દસ્મિતેન મધુરાક્ષરયા ચ વાચા ।
પ્રેમપ્રકર્ષપિશુનેન વિકાસિના ચ
સમ્ભાવયિષ્યસિ કદા મુખપઙ્કજેન॥ ૭૦॥
વજ્રાઙ્કુશધ્વજસરોરુહશઙ્ખચક્ર-
મત્સ્યીસુધાકલશકલ્પકકલ્પિતાઙ્કમ્ ।
ત્વત્પાદપદ્મયુગળં વિગળત્પ્રભાભિ-

ર્ભૂયોઽભિષેક્ષ્યતિ કદા નુ શિરો મદીયમ્॥ ૭૧॥
ત્રૈવિક્રમ ક્રમકૃતાક્રમણત્રિલોકં

ઉત્તંસમુત્તમમનુત્તમભક્તિભાજામ્ ।
નિત્યં ધનં મમ કદા હિ મદુત્તમાઙ્ગ -
મઙ્ગીકરિષ્યતિ  ચિરં તવ પાદપદ્મમ્॥ ૭૨॥
ઉન્નિદ્રપત્રશતપત્રસગોત્રમન્ત-
ર્લેખારબિન્દમભિનન્દનમિન્દ્રિયાણામ્ ।
મન્મૂર્ધ્નિ  હન્ત કરપલ્લવતલ્લજં તે
કુર્વન્કદા કૃતમનોરથયિષ્યસે મામ્॥ ૭૩॥
આઙ્ગી નિસર્ગનિયતા ત્વયિ હન્ત કાન્તિ-
ર્નિત્યં  તવાલમિયમેવ તથાઽપિ ચાન્યા ।
વૈભૂષણી ભવતિં  કાન્તિરલન્તરાં સા
હૈ પુષ્કલૈવ નિખિલાઽપિ ભવદ્ધિભૂતિઃ॥ ૭૪॥
શ્રીવત્સકૌસ્તુભકિરીટલલાટિકાભિઃ
કેહ્યહારકરકોત્તમકર્ણિકાભિઃ   ।
ઉદ્દામદામમણિનૂપુર નીવિબન્ધૈ-
ર્ભાન્તં ભવન્તમનિમેષમુદીક્ષિષીય॥ ૭૫॥
ઐન્દીવરી ક્વચિદપિ ક્વચિદારવિન્દી
ચન્દ્રાતપી ક્વચન ચ ક્વચનાથ હૈમી ।
કાન્તિસ્તવોઢપરભાગપરસ્પરશ્રીઃ
પાર્યેત પારણયિતું કિમુ ચક્ષુષોર્મે॥ ૭૬॥
ત્વાં સેવિતં જલજચક્રગદાસિશાર્ઙ્ગૈ -
સ્તાર્ક્ષ્યેણ સૈન્યપતિનાઽનુચરૈસ્તથાઽન્યૈઃ ।
દેવ્યા શ્રિયા સહ વસન્તમનન્તભોગે
ભુઞ્જીય સાઞ્જલિરસઙ્કુચિતાક્ષિપક્ષ્મા ॥ ૭૭॥
કૈઙ્કર્યનિત્યનિરતૈર્ભવદેકભોગૈ-
ર્નીત્યૈરનુક્ષણનવીનરસાર્દ્રભાવૈઃ ।
નિત્યાભિવાઞ્છિતપરસ્પરનીચભાવૈ-
ર્મદ્દૈવતૈઃ પરિજનસ્તવ સઙ્ગમીય ॥ ૭૮॥
યત્કિઞ્ચિદુજ્જલમિદં યદુપાખ્યયાઽઽહુઃ
સૌન્દર્યમૃદ્ધિરિતિ યન્મહિમાંશલેશૈઃ ।
નામ્નૈવ યાં શ્રિયમુશન્તિ યદીયધામ

ત્વામામનન્તિ યતમાયતમાનસિદ્ધિઃ॥ ૭૯॥
યા ચ ત્વયાપ્યુદધિમન્થનયત્નલભ્યા
યાન્તર્હિતેતિ   જગદુન્મથનોદ્યતોઽભૂઃ ।
યા ચ પ્રતિક્ષણમપૂર્વરસાનુબન્ધૈ-
ર્ભવૈર્ભવન્તમભિનન્દયતે સદૈવ॥ ૮૦॥
રૂપશ્રિયા ગુણગણૈર્વિભવેન   ધામ્ના
ભાવૈરુદારમધુરૈશ્ચતુરૈશ્ચરિત્રૈઃ ।
નિત્યં તવૈવ સદૃશીં  શ્રિયમીશ્વરીં ત્વાં
ત્વાં ચાઞ્ચિતઃ પરિચરેયમુદીર્ણભાવઃ॥ ૮૧॥
યા બિભ્રતી સ્થિરચરાત્મકમેવ વિશ્વં
વિશ્વમ્ભરા પરમયા ક્ષમયા ક્ષમા ચ ।
તાં માતરં ચ પિતરં ચ ભવન્તમસ્ય
વ્યુઞ્છન્તુ રાત્રય ઇમા વરિવસ્યતો મે॥ ૮૨॥
ભાવૈરુદારમધુરૈર્વિવિધૈર્વિલાસૈઃ   
ભ્રૂવિભ્રમસ્મિતકટાક્ષનિરીક્ષણૈશ્ચ ।
યા ત્વન્મયી ત્વમપિ યન્મય એવ સા માં
નીલા નિતાન્તમુરરીકુરુતામુદારા॥ ૮૩॥
ભાવૈરનુક્ષણમપૂર્વરસાનુવિદ્ધૈ-
રત્યદ્ભુતૈરભિનવૈરભિનન્દ્ય દેવીઃ ।
ભૃત્યાન્ યથોચિતપરિચ્છદિનો યથાર્હં
સમ્ભાવયન્તમભિતો ભગવન્ ભવેયમ્॥ ૮૪॥
હા હન્ત હન્ત હતકોઽસ્મિ ખલોઽસ્મિ ધિઙ્માં
મુહ્યન્નહો અહમિદં કિમુવાચ વાચા ।
ત્વામઙ્ગ  મઙ્ગળગુણાસ્પદમસ્તહેય
મા સ્મર્તુમેવ કથમર્હતિ માદૃગંહઃ॥ ૮૫॥
અંહઃ પ્રસહ્ય વિનિગૃહ્ય વિશોધ્ય બુદ્ધિં
વ્યાપૂ(ધૂ)ય વિશ્વમશિવં જનુષાઽનુબદ્ધમ્ ।
આદાય સદ્ગુણગણાનપિ નાહમર્હ-
સ્ત્વત્પાદયોર્યદહમત્ર ચિરં નિમગ્નઃ॥ ૮૬॥

જાનેઽથવા કિમહમઙ્ગ  યદેવ સઙ્ગા -
દઙ્ગીકરોષિ  ન હિ મઙ્ગલમન્યદસ્માત્  ।
તેન ત્વમેન મુરરીકુરુષે જનં ચે-
ન્નૈવામુતો ભવતિ યુક્તતરો હિ કશ્ચિત્॥ ૮૭॥
યન્નાભવામ ભવદીયકટાક્ષલક્ષં
સંસારગર્તપરિવર્તમતોઽગમામ ।
આગાંસિ યે ખલુ સહસ્રમજસ્રમેવ
જન્મસ્વતન્મહિ કથં ત ઇમેઽનુકમ્પ્યાઃ॥ ૮૮॥
સત્કર્મ નૈવ કિલ કિઞ્ચન સઞ્ચિનોમિ
વિદ્યાપ્યવદ્યરહિતા ચ તુ વિદ્યતે મે ।
કિઞ્ચ ત્વદઞ્ચિતપદામ્બુજભક્તિહીનઃ
પાત્રં ભવામિ ભગવન્ ભવતો દયાયાઃ॥ ૮૯॥
કિં  ભૂયસા પ્રલપિતેન યદેવ કિઞ્ચિ-
ત્પાપાહ્વમલ્પમુરુ વા તદશેષમેષઃ ।
જાનન્ન વા શતસહસ્રપરાર્ધકૃત્વો
યોઽકાર્ષમેનમગતિં  ભગવન્ ક્ષમસ્વ॥ ૯૦॥
દેવ ત્વદીયચરણપ્રણયપ્રવીણ
રામાનુજાર્ય વિષયીકૃતમપ્યહો મામ્ ।
ભૂયઃ પ્રધર્ષયતિ વૈષયિકો વિમોહો
મત્કર્મણઃ કતરદત્ર સમાનસારમ્॥ ૯૧॥
ગર્ભેષુ નિર્ભરનિપીડનખિન્નદેહઃ
ક્ષોદીયસોઽતિમહતોઽપ્યખિલસ્ય જન્તોઃ ।
જન્માન્તરાણ્યનુવિચિન્ત્ય પરસ્સહસ્રા-
ણ્યત્રાહમપ્રતિવિધિર્નિહતશ્ચરામિ  ॥ ૯૨॥
ભૂયશ્ચ જન્મસમયેષુ સુદુર્વચાનિ
દુઃખાનિ દુઃખમતિરિચ્ય કિમપ્યજાનન્ ।
મૂઢોઽનુભૂય પુનરેવ તુ બાલભાવં
દુઃખોત્તરં નિજચરિત્રમમુત્ર સેવે॥ ૯૩॥
ભૂયાંસિ ભૂય ઉપયન્વિવિધાનિ દુઃખા-
ન્યન્યચ્ચ દુઃખમનુભૂય સુખભ્રમેણ ।

દુઃખાનુબન્ધમપિ દુઃખવિમિશ્રમલ્પં
ક્ષુદ્રં જુગુપ્સિતસુખં સુખમિત્યુપાસે॥ ૯૪॥
લોલદ્ભિરિન્દ્રિયહયૈરપથેષુ નીતો
દુપ્પ્રાપદુર્ભગમનોરથમથ્યમાનઃ ।
વિદ્યાધનાભિજનજન્મમદેન કામ-
ક્રોધાદિભિશ્ચ હતધીર્ન શમં પ્રયામિ॥ ૯૫॥
લભ્યેષુ દુર્લભતરેષ્વપિ વાઞ્છિતેષુ
જાતે સહસ્રગુણતઃ પ્રતિલમ્ભનેઽપિ ।
વિઘ્નૈર્હતેઽપ્યપિ ચ તેષુસમૂલઘાતં
વર્ધિષ્ણુરેવ   ન તુ શામ્યતિ હન્ત તૃષ્ણા॥ ૯૬॥
ત્વત્કીર્તનસ્તુતિનમસ્કૃતિબેદનેષુ
શ્રદ્ધા ન ભક્તિરપિ શક્તિરથો ન ચેચ્છા ।
નૈવાનુતાપમતિરેષ્વકૃતેષુ કિન્નુ
ભૂયાનહો પરિકરઃ પ્રતિકૂલપક્ષે॥ ૯૭॥
એતેન વૈ સુવિદિતં બત મામકીન-
દૌરાત્મ્યમપ્રતિવિધેયમપારમીશ ।
સમ્મૂર્ચ્છતોઽપ્યપદમસ્મિ યતસ્ત્વદીય
નિસ્સીમભૂમ કરુણામૃતવીચિવાયોઃ॥ ૯૮॥
ઐશ્વર્યવીર્યકરુણાગરિમક્ષમાદ્યાઃ
સ્વામિન્નકારણસુહૃત્ત્વમથો વિશેષાત્ ।
સર્વે ગુણાસ્સવિષયાસ્તવ મામપાર-
ઘોરાઘપૂર્ણમગતિં  નિહતં સમેત્ય॥ ૯૯॥
ત્વત્પાદસંશ્રયણહેતુષુ સાધિકારા-
નુદ્યુઞ્જતશ્ચરિતકૃત્સ્નવિધીંશ્ચ  તાંસ્તાન્ ।
ત્વં રક્ષસીતિ મહિમા તવ નાલમેષા
માં ચેદનીદૃશમનન્યગતિં  ન રક્ષે॥ ૧૦૦॥
યા કર્મણામધિકૃતિર્ય  ઇહોદ્યમસ્તે
એષ્વપ્યનુષ્ટિતિરશેષમિદં હિ પુંસામ્ ।
ત્વામન્તરેણ ન કથઞ્ચન શક્યમાપ્તું
એવં તુ તેષુ મયિ ચાસ્તિ ન તે વિશેષઃ॥ ૧૦૧॥

નિર્બન્ધ એષ યદિ તે યદશેષવૈધ
સંસેવિનો વરદ રક્ષસિ નેતરાંસ્ત્વમ્ ।
તર્હિ  ત્વમેવ મયિ શક્ત્યધિકારવાઞ્છાઃ
પ્રત્યૂહશાન્તિમિતરચ્ચ વિધેહિ વિશ્વમ્॥ ૧૦૨॥
વ્યક્તીકુર્વન્નિગમશિરસામર્થમન્તર્નિગૂઢં 
શ્રીવૈકુણ્ઠસ્તુતિમકૃત યશ્શ્રેયસે સજ્જનાનામ્ ।
કૂરાધીશં ગુરુતરદયા દુગ્ધસિન્ધું તમીડે
શ્રીવત્સાઙ્ગં  શ્રુતિમતગુરુચ્છાત્રશીલૈકધામ॥ ૧૦૩॥
ઇતિ વૈકુણ્ઠસ્તવઃ સમ્પૂર્ણઃ ।

